
Шәүвәл аеның 26 нчы 
көнендә, “Мөхәммәдия” 
мәдрәсәсенең көндезге 
б ү л е к  ш ә к е р т л ә р е , 
ч ы г а р ы л ы ш 
и м т и х а н н а р ы н 
тапшырып һәм диплом 
эшләрен уңышлы яклап, 
югары дини белем алу 
хакында  дипломнар 

алды. Биш ел дәвамында уку йортында белем алган укучыларга 
дипломнарны Татарстан мөфтие һәм “Мөхәммәдия” мәдрәсәсенең 
җитәкчесе Камил хәзрәт Сәмигуллин тапшырды. Барлыгы 8 укучы 
– дүрт егет һәм дүрт кыз шәригать фәннәрен үзләштереп, мөфти 
кулыннан таныклыклар алды һәм дини хезмәткә әзер булуларын 
белдерде. Беррәттән мәдрәсә кысаларында 3 ел элек барлыкка 
килгән Коръән ятлау бүлеген тәмамлаган беренче җиде шәкерткә 
дә шәһадәтнамәләр дә тапшырылды. Әлеге бүлектә шәкертләр 3 ел 
дәвамында белем алып, Кәлам Шәрифне тулысынча ятлап, нәзарәт 
комиссиясенә имтиханнар тапшырып, барысы дүрт егет һәм өч 
кыз Коръән-хафиз булдылар. Аларга мөфтият тарихында беренче 
тапкыр бирелүче документларны нәзарәтнең Коръән-хафизларны 
тикшерү комиссиясе рәисе Илнур хәзрәт Хәйруллин тапшырды.

*** 
“Хозур ТВ” беренче 

мөселман телевидение-
сендә “Сүз эчендә хикмәт 
бар” тапшыруы эфирга 
чыга башлаячак. Татар 
сүзләренең килеп чы-
гышына багышланган 
тапшыруларны Кәрим 
Тинчурин исемендәге та-
тар дәүләт драма һәм ко-
медия театры актрисасы 

Резеда Сәлахова алып барачак. Тапшыруның идеясе – татар телен 
үстерү, ватанпәрвәрлек тәрбияләү, милли мәсьәләләрне күтәрү. “Сүз 
эчендә хикмәт бар” тапшыруы июль аеннан эфирга чыга башлаячак.

Исегезгә төшерәбез, Диния нәзарәте 2020 елны Татарстанда 
Туган тел елы дип игълан итте. Мөфтият үзенең быелгы бөтен 
эшчәнлеген мәчетләрдә татар телле мохит булдыру, татар телен 
өйрәтү, татар рухи мирасын популярлаштыру, халыкта милли 
үзаңны тәрбияләү, милли үзенчәлекләрне саклап калу кебек мак-
сатларны исәпкә алып башкарачак.

К а р д ә ш л ә р е г е з  в ә  д у с л а р ы г ы з 
хәстәләнүләреннән хәбәр алуыгыз белән 
хәлләрен сорарга барыгыз. Көтмәгәндә 
хәстәлек авыр булганлыктан вә яки янына 
керү табиблар тарафыннан тыелганлыктан, 
күрү насыйп булмаса яки рәхәтсезләндерү 
тиеш килсә, ул вакыт хәлне өйдә булган-
нардан сорау белән канәгать итегез! Авыру 
хәлен белергә барганда, хәстә янында озак 
вакыт утырмагыз, күңеленә авыр киләчәк вә 

яки кайгылы сүзләрне сөйләмәгез! Хәстәлегенә сәбәп булачак нәрсәләрдән шел-
тәләмәгез, бәлки мөмкин кадәр зарлануларын тыңлагыз, күңелен рәхәтләндерегез, 
батырландырыгыз, сабыр өндәгез, куркытмагыз.

Риза ФӘХРЕДДИН («Әхлак гыйлеме»ннән)

«ХӘЛЕГЕЗ НИЧЕК?»

АЛАР - АЛГЫ СЫЗЫКТА
21 июнь көнне Рәсәй Федерациясендә 

медицина хезмәткәрләре көне билгеләп 
үтелде. Шушы уңайдан Чаллы мөхтәсибәте 
“Болгар” хәйрия фонды белән берлектә 8 
нче шәһәр поликлиникасы хезмәткәрләренә 
күчтәнәчләр тапшырды. “Ихсан” хәйрия 
фонды рәхмәт йөзеннән шәһәрнең 2 нче 
больница хезмәткәрләренә 50 порция кайнар 
ризык әзерләп илтте. “Ашыгыч ярдәм” 
табиблары исә “Кәүсәр” мәчете котлауларын 

кабул итте. Өйлә намазыннан соң шәһәребез мәчетләрендә бүгенге көндә коронавирус 
инфекциясе белән көрәшүче табиблар һәм авырулар өчен дога кылынды.

Әлеге көн уңаеннан шәһәребез имам-мөхтәсибе Әлфәс хәзрәт Гайфуллин да  
медицина хезмәткәрләренә котлау сүзләрен җиткерде: “Бөтен дөнья өстенә ябырылган 
коронавирус афәте бу хезмәт ияләренең ни дәрәҗәдә гаярь һәм фидакарь затлар 
икәнен тагын бер кат дәлилләде. Үзләре больницада яткан кешеләр әлеге көннәрдә 
табибларның, гомумән, бу өлкәдә эшләүче 
һәркемнең нинди авыр шартларда хезмәт 
куюына үз күзләре белән шаһит булды. Алар 
– чын мәгънәсендә сугыш кырында дошман 
белән көрәшкә чыккан кешеләр, күзгә күренми 
торган мәкерле дошман белән көрәшәләр. 
Бүген больницаларда һәр кеше гомере өчен 
көрәш бара. Медицина хезмәткәрләре, үз 
гомерләрен, үз саулыкларын куркыныч астына 
куеп, иң алгы сызыкта хәзер. Көнне-төнне 
ялгап, тәүлекләр белән хисаплашмый эшлиләр, алар турында “геройлар, батырлар” 
дип һич икеләнмичә әйтергә мөмкин. Моңа кадәр дә аларның хезмәте кеше гомере, 
кеше саулыгы өчен көрәштән гыйбарәт иде. Бәлки ул хезмәт еш кына тиешенчә 
күренмәгәндер дә, бәяләнмәгәндер дә. “Шулай булырга тиеш” кебегрәк кабул 
ителгәндер. Замананың бүгенге сынавы ак халат кигән затларның никадәр җаваплы 
өлкәдә эшләвен исбатлап күрсәтте. Бәйрәм көнендә медицина хезмәткәрләренең 
барысына, бу өлкәдә хезмәт куючы һәркемгә чиксез рәхмәтләребезне җиткерәбез. 
Аллаһы Тәгалә кулларына шифа, тәннәренә саулык бирсен берүк! Кылган изгелекләре 
үзләренә игелек булып әйләнеп кайтсын. Сез – ак халатка гына түгел, чын мәгънәсендә 
ак күңелгә ия затлар. Бәйрәмегез мөбарәк булсын!”

ТР МДН ХӘБӘР ИТӘ

Ярдәм кирәксә...
Чаллы шәһәре мөхтәсибәте белән 

берлектә, “Ихсан” хәйрия фонды ярдәмгә 
мохтаҗ кешеләр өчен янә игелекле гамәл 
кылырга әзер. Кем үзендә яки якыннарында 
коронавирус авыруы симптомнарын 
ачыклап, яисә авырып китеп җавапсыз 
сораулар алдында  калды - әлеге телефон 
номерларына шалтыратырга мөмкин. Ир-
атлар өчен:  89270314466, хатын-кызлар 
өчен:  89270314488



Әйдәгез, Аллаһның китабы Коръәнгә 
әйләнеп кайтыйк әле. Аллаһы Тәгалә әйтә: 
«Хаклыкта, Коръән иң дөрес юлны, туры 
юлны күрсәтә». 

Җәмәгать, бу чиргә безнең мөнәсәбәтебез 
нинди булырга тиеш? Безләрне, барча нигъ-
мәтләрне юктан бар итүче, һәм дә шулай ук 
барча авыру-чирләрне дә хасил итүче бер 
Аллаһы бу турыда нәрсә ди?

Беренчедән, ни генә булмасын, чирме ул, 
әллә соң бәхетсезлекме, боларның барысы 
да тәкъдиребезгә алдан язылган булуына без 
ныклы ышаныч белән ышанырга тиешбез. 
Аллаһы Тәгалә әйтә: «Әйт: «Безгә Аллаһ фа-
рыз иткән нәрсәдән башка нәрсә ирешмәс».  

Тәкъдиргә ышануыбыз шушында күренә 
инде, җәмәгать. Безнең белән бары тик Ал-
лаһы Тәгалә теләгән вакыйгалар гына була. 
Әгәр Ул ни дә булса безгә ирешүен теләсә, 
аннан берничек  котылып булмый, һәм ул 
һичшиксез тормышка аша, әгәр теләми икән, 
бу нәрсә булмый. Бар нәрсәнең Аллаһтан икә-
ненә төпле ышаныч белән ышанырга кирәк. 
Һәм дә ирешкән вакыйгаларның Аллаһы 
Тәгаләнең Бөек Зирәклеге белән ирешүен 
онытмагыз.

Икенчедән, шуны белергә тиешбез - тор-
мышыбызда нинди дә булса авырлыклар, 
кыенлык килеп чыкса, аннан бары тик Ал-
лаһы кына коткара ала. Чөнки бөтен дөнья 
белән бары тик Аллаһ кына идарә итә. Бирү-

че дә, алучы да, күтәрүче дә, мәсхәрәләүчесе 
дә бары бер Аллаһ. Аллаһы Тәгалә әйтә: 
«Әйт: «Аллаһтан башка Илаһ тоткан сын-
нарыгызга карагыз? Аллаһы Тәгалә миңа 
бер зарарын ирештерергә теләсә, алар моңа 
каршы тора аламы? Яки Аллаһ миңа Үзенең 
рәхимлелеген, мәрхәмәтен җибәрсә, аны 
тоткарларга көчләреннән килерме? Әйт:»-
Миңа Аллаһ җитә. Иман китергәннәр бер 
Аллаһка гына тәвәккәл итәләр!» 

Шулай ук Аллаһы Тәгалә әйтә: «Кем 
мохтаҗларның догасына җавап бирә, золым-
лыкны бетереп, җиргә сезне варислар кыла? 
Аллаһтан башка тагын Иләһ бармы? Сез бик 
аз вәгазьләнәсез». 

Хаклыкта, бу дөнья белән хөкүмәт идарә 
итми. Һәм дә кешеләрнең язмышы табиблар, 
дарулардан тормый, ә бары тик Аллаһтан 
тора. Чирдән дәва шул чирне хасил итүчедә-
дер. Хәтта дөньяның иң яхшы табиблары 
дәваларга җыелса да, Аллаһ теләмәсә, моны 
эшли алмаслар.  

Өченчедән: һәр очракта син фәкать Ал-
лаһка гына тәвәккәлләргә тиешсең. Битлек 
киям дә ул мине коткарачак дип уйларга 
ярамый! Яки дистанция мине коткарып 
калачак дип уйлама! Юк! Әлбәттә, сәбә-
бен кылып, Үзеңнең куркынычсызлыгың 
турында кайгыртып, бер Аллаһка тәвәккәл-
ләргә кирәк. «Кем Аллаһка тәвәккәл итсә, 
аңа шул җитәдер». 

Ә хәзер Аллаһның Илчесе (с.г.в.)нең 
сүзләрен ишетеп уйланыйк әле: «Кем дә 
кем өеннән чыкканда бер Аллаһка тәвәккәл 
итәм, Аннан башка беркемдә көч-куәт юк 
дип әйтсә, һичшиксез, бу кеше туры юлда, 
аның бөтен проблемалары чишелер, һәм ул 
куркынычсызлык астында булыр».

Дүртенчедән, бу чир һәм дә башка сынау-
лар безне күбрәк дога кылырга этәрергә тиеш. 
Пәйгамбәребез (с.г.в.) әйткән: «Хаклыкта, 
кешегә ирешкән казалардан да һәм ирешәчәк 
казалардан дога ярдәм итәдер. Шуңа күрә, 
Аллаһның коллары, дога кылыгыз». 

Алдан әйтеп үткәнемчә, җәмәгать, бар нәр-
сә бары тик Аллаһы Тәгалә теләге белән генә 
буладыр. Бөек Аллаһы Тәгалә әйтә: «Бөтен 
афәтләр сезгә бары тик кылган гамәлләрегез 
өчен ирешәдер». 

Исегезгә төшерегез әле, вирус башлан-
ганчы дөнья нинди иде? Кешеләр бер-бер-
сен үтерәләр, күпме сугышлар бара иде. 
Күпме кешеләр өйсез, ач калган иде. Хәтта 
еракка йөрисе дә түгел, үзебезгә  игътибар 
итик, күпме бәхәс, талашу, үзара конфлик-
тлар иде. Моннан тыш, кайберәүләр хәтта 
исәнләшүдән туктады. Кайберәүләр хәтта 
үз имамнары белән дә әрләште. Шуннан Ал-
лаһ, Үзенең кечкенә, хәтта күз белән күреп 
булмый торган гаскәрен җибәрде. Һәм ул 
аларның барчасын туктатты. Сугышлар тук-
тады, кешеләр бер-берсен күрүдән мәхрүм 
калдылар, бер-берсенә явызлык китерүдән 
туктадылар. Аллаһның йортлары ябылды. 
Шуңа күрә хәзер безгә дөрес нәтиҗәләр ясап, 
Аллаһтан гафу үтенергә, бу афәттән котка-
руын, кичерүен сорарга кирәк, җәмәгать.

Әбүбәкер хәзрәт ӘБДИЕВ, 
Чаллының «Тәүбә» мәчете 

имам-хатыйбы

Аллаһка тәвәккәл итик
Кадерле дини кардәшләрем! 
Бүген күпләр бөтен дөньяны чолгап алган вирус турында сөйли. Кемдер аның барлыгына 

ышана, һәм үзен дә, башкаларны да куркыныч астына куймас өчен битлек, перчаткалар кия, 
ә кемдер: “Юк бит ул,” - дип бу мәсьәләгә җиңел карый, куелган таләпләрне үтәми.

июнь, 2020 ел

Догалар кабул булсын!
Намазны тәмамлаганнан соң, түбәндәге зекерләр укыла:
Субхәнәл-лааһи үәл-хәмдү лилләәһи үә ләә иләәһә иллә-лааһү үәл-лааһү әкбәр.
Мәгънәсе: Аллаһы Тәгалә барлык кимчелекләрдән пакь. Барча мактаулар Аллаһы Тәгаләгә 

хас. Бер Аллаһы Тәгаләдән башка Илаһи зат һич юк. Аллаһ һәрнәрсәдән олуграк.
Ләә хәүлә үә ләә куввәтә илләә билләәһил-гәлиййил-гәзыйм.
Мәгънәсе: Аллаһта булган көч һәм куәт һичбер затта юк.
Мә шә әллааһү кәәнә үә мә ләм йәшәъ ләм йәкүн.
Мәгънәсе: Аллаһы Тәгалә теләгән һәрбер нәрсә булыр. Аллаһы Тәгалә теләмәгән нәрсә һич 

булмас.
Аннан”Аятел Көрси” укыла. Шушы зекерләр һәм аятьләр укылганнан соң 33 мәртәбә “Сөб-

ханаллаһ”, 33 мәртәбә “Әлхәмдүлилләһ” һәм 33 мәртәбә “Аллаһу әкбәр” дип әйтелә. Аннан 
соң, кулларны күкрәккә кадәр күтәреп, тәсбих догасы укыла:

Әллаһүммә тәкаббәл миннә саләәтәнәә үә сийәәмәнәә үә кыйәәмәнәә үә кыйра’әәтәнәә үә 
рукүүгәнәә үә сүҗүүдәнә үә кугүүдәнәә үә тәсбиихәнәә үә тәхлииләнәә үә тәхашшүгәнәә үә 
тәдарругънәә.

Әллааһүммә тәммим тәкъсыйранәә үә тәкаббәл тәмәәмәнәә үәс-тәҗиб дугәә’ әнәә үәгфир 
әхйәә’әнәә үәрхәм мәүтәәнәә йәә мәүләәнәә.

Әллааһүммәх-фәзнәә йә фәййәду мин җәмиигил-бәләәйә үәл-әмрадъ.
Әллааһүммә тәкаббәл миннәә һәәзиһис-саләәтә (әл-фәрда мәгәс-сүннәти) мәгә җәмиги нүк-

саанәәтиһәә бифәдликә үә кәрамикә үә ләә тәдриб биһәәтвүҗүүһәнәә йәә иләәһәл-гәәләмиинә 
үә йәә хайран-нәсыриин.

Тәүәффәнәә мүслимиин үә әлхикнәә бис-саалихиин. Үә сал-лаллааһү тәгәәлә гәләә хайри 
халкиһии Мүхәммәдин үә гәләә әәлиһии үә әсхәәбиһии әҗмәгиин.

Мәгънәсе: Йә Рабби, безнең намазларыбызны, уразаларыбызны, кыямыбызны, рөкүгебезне, 
сәҗдәбезне, кагъдәбезне, тәсбихебезне, тәһлилебезне, тыйныклыгыбызны һәм ялваруыбызны 
кабул кыл. Йә Рабби, кимчелекләр белән кылынган гамәлләребезне камилләштер, тәмам булган 
гамәлләребезне, догабызны кабул кыл. Әй хуҗабыз, тере булучыларны ярлыка һәм үлгәннәргә 
рәхмәтеңне ирештер. Әй рәхмәт кылучы Аллаһ, Үз камиллегең һәм юмартлыгың белән бездән 
ошбу намазыбызны һәрбер кимчелекләре белән кабул кыл. Ул намазларыбызны йөзләребезгә 
ыргытма. Әй бөтен галәмнәрнең Раббысы һәм ярдәм итүчеләрнең иң камилрәге, безне мөселман 
хәлебездә вафат кыл һәм изге кешеләр белән бергә ит. Мәхлукларның иң яхшырагы Мөхәммәд 
галәйһиссәләмгә, аның әһленә (гаиләсенә), барлык сәхабәләренә рәхмәтеңне бирсәң иде.

(“Ислам нуры” аккаунтыннан алынды)

Колак салсаң, 
үкенмәссең

*Авырмаган — саулык кадерен 
белми

*Авыру — атны да ега
*Агусыз дару юк, дарусыз 

шифа юк
*Авыру сау булырга тырышыр, 

ярлы бай булырга тырышыр
*Батманлап кергән авыру мы-

скаллап чыгар
* Баш исәндә мал татлы, баш 

авырса җан татлы
*Бурычын яшергән бөлгән, 

авыруын яшергән үлгән
*Баш сау булса, башка бүрек 

табылыр
*Гыйлемнән яхшы дус юк, 

чирдән яман дошман юк
*Дөньяда иң кечкенә бәхет — 

байлык, иң зур бәхет — саулык
*Кемнең кай җире авыртса, 

шуны сөйләр
*Сакланган — саулыкка туй-

ган
*Сәламәтлек — җәүһәр, ләкин 

тиз югала
*Чирнең тиюе тиз, китүе озак
*Хастаның хәленә керү — 

ярты саулыгын кайтару



Кешенең йөрә-
генә гарәп имля-
сында Аллаһ дип 
язылган һәм безнең 
йөрәгебез: «Аллаһ!» 
– дип тибә икән.
Моны медицина га-
лимнәре дә расла-
ган. Адәм баласы-
ның теле дә, йөрәге 
дә, тәнендәге бө-
тен күзәнәкләре 
дә Аллаһны зикер 
итә. “Сәләх” мәче-
те имам хатибы 

Тимергали хәзрәт Юлдашев белән зикер кылу 
турында сөйләштек.

– Хәзрәт, зикер сүзе ул нәрсә аңлата?  
– Зикер ул гарәпчәдән искә төшерү дигән сүз. 

Дин тәгълиматында Аллаһны искә төшерү, Аны 
зурлау һәм бөекләү була. Шулай ук зикер Коръәннең 
бер исеме дә булып тора. “Хакыйкатьтә, бу зикерне 
без сиңа иңдердек һәм аны кыямәт көненә кадәр 
саклаячакбыз”, – ди Аллаһы Тәгалә. Коръәнне ятла-
ган һәм укыган кеше Раббыбызны зикер кыла. Изге 
китапны ятлау гына түгел, аны күңелдә сакларга да 
кирәк. Пәйгамбәребез (с.г.в.) дә, Коръән ул бәйләп 
куелмыйча калдырылган дөя кебек, ди. Дөяне бәйләп 
куймасаң, ул кача, Коръәнне укып кабатлап тормасаң, 
аны онытасың.  

– Аллаһны зикер итүнең фазыйләтләре турын-
да да ишетәсе килә. 

– Рәсүлебез (с.г.в.) зикернең никадәр әһәмиятле 
булуын үзенең бер хәдисендә аңлатып үтә. Пәй-
гамбәребез (с.г.в.) сәхабәләренә: “Сезне Раббыгыз 
каршында иң чиста, пакъ булган, дәрәҗәләрегезне 
күтәрә торган, Аллаһ юлында мал сарыф итүдән, 
Аллаһ юлында җиһад кылудан да хәерлерәк гамәлгә 
өндимме?” – ди. Шул вакытта сәхабәләр әйттеләр: 
“Әлбәттә әйт, йә Аллаһның илчесе”. Пәйгамбәребез: 
“Аллаһны зикер кылу”, – диде. Безгә зур дәрәҗәләргә 
ирешү өчен әллә ни таләп ителми, фәкать күп итеп 
Аллаһны зикер кылу кирәк. Аллаһны искә алган, 
күбрәк Коръән укыган кешене фәрештәләр чорнап 
ала һәм ул инсан иминлектә һәм тынычлыкта була. 
Фәрештәләр ул инсанны, Аллаһ рөхсәте белән, 
явызлыктан, залимнәрдән саклый. Аллаһны зикер 
итү Раббыбызга якынаюга китерә. «Бәндәм Мине 
искә алганда Мин аның янында булам. Ул Мине 
күңеленнән искә алса, Мин дә аны күңелемнән искә 

алам. Ул мине кешеләр алдында искә алса, Мин аны 
ул кешеләрдән яхшырак затлар алдында искә алам. 
Ул Миңа бер карыш якынайса, Мин аңа бер терсәк 
якынаям. Ул Миңа бер терсәк якынайса, Мин аңа 
бер аршин якынаям. Ул миңа атлап килсә, Мин аңа 
каршы йөгереп киләм», – дигән. 

– Зикер кылуның билгеле бер вакыты бармы? 
– Исламда һәр гыйбадәтнең билгеле вакыты бар. 

Биш вакыт намазның үз вакыты бар, хаҗ билгеле 
айда, билгеле көннәрдә кылына, фарыз булган ра-
мазан уразасын рамазан аенда тоталар, корбанны 
тиешле көннәрдә чалалар. Ә менә зикер, Аллаһны 
искә алу вакыт белән дә, урын белән дә чикләнми. 
Ләкин бәдрәфтә, мунчада Аллаһны зикер итү ярамый. 
Иртәнге, икенде һәм ахшам намазыннан соң зикер 
әйтү хуплана. Аны фәкать тел белән генә кылу җитми. 
Син аны күңел белән дә кылырга тиеш, ягъни йөрәгең 
Аллаһ турында уйласын.  

– Намаз да зикер була аламы?  
– Аллаһы Тәгалә, мине зикер кылу өчен намаз 

укыгыз, диде. Намаз – зикернең барлык төрләре бергә 
җыелып тупланган гыйбадәт ул. «Ниса» сүрәсенең 
103 нче аятендә: «Намазны кылгач, баскан, утырган 
һәм янда яткан хәлдә Аллаһны искә алыгыз», – дигән. 
Рәсүлебез намаз соңында кылына торган зикерләр 
турында да аңлаткан. «Һәр намаздан соң 33 тапкыр 
Аллаһны данлаучының, 33 тапкыр Аллаһны макта-
учының, 33 тапкыр Аллаһны бөекләүченең һәм шул 
сүзләрне: «Тиңдәше булмаган бер Аллаһтан башка 
иләһ юк, патшалык Аның кулында, Аңа мактау һәм 
Ул барысын да булдыра», – дип тәмамлаучының 
барлык хаталары гафу ителә», – дигән. Һәм даими 
рәвештә дүрт төрле зикерне әйтергә кушкан: «Сөб-
хәналлаһ», «Әлхәмдүлилләһ», «Аллаһу әкбәр!» һәм 
«Ләә иләһә илләллаһ» дип ихластан әйтү – Аллаһка 
якынайта. Соңгысы бигрәк тә хәерле. Бу сүзләр тел 
белән әйтү өчен җиңел, ә кыямәт көнендә үлчәүдә 
авыр булачак, ягъни әҗере күп була. Пәйгамбәребез 
(с.г.в.) сәхабәләргә: “Җәннәт бакчаларын даими 
рәвештә зиярат кылырга теләсәгез, Аллаһка зикерне 
арттырыгыз”, – ди. Җир йөзендә җәннәт бакчалары ул 
зикер мәҗлесләре дигән сүз. Иртән һәм кичен телең 
зикер белән тулы булса, алар сине көне буе кылган 
кечкенә гөнаһларыңның кичерелүенә бер сәбәп бу-
лыр, дип тә әйтә Пәйгамбәребез.  

– Зикерне ни рәвешле кылырга кирәк? 
– Ихлас күңелдән түбәнчелек, курку белән, артык 

кычкырмыйча әйтегез. Сәгатьләр буе зикер кылган 
кешенең күңеле тынычлана, стресс кичергән, де-
прессиягә бирелгән кешегә дә зикер әйтергә киңәш 
ителә. Пәйгамбәребез хәдисендә: «Аллаһ Тәгалә: 

«Минем колым Мине искә алганда, иреннәре Минем 
исемемне әйтеп хәрәкәткә килгәндә, Мин колым 
белән бергә», – дигән». Раббыбыз безгә бәхет-шатлык 
килгәндә дә, авырлык белән сынаганда да һәрчак 
ярдәмен бирә, һәрвакыт яныбызда була. Кеше кайгы-
рганда гасабилана, сабырсызланып, Аллаһка тел-теш 
тә тидерә.Шәфкатьле Аллаһ Тәгалә гафу сораучы, 
тәүбә-истигъфар кылучыларны һәм һәрвакытта да 
Үзен зикер итүчеләрне, Үзенә генә сыенучы һәм 
Үзенә тәвәккәл кылучыларны сөя, ярдәмен бирә. 
Үзара әңгәмә корганда дөнья сүзләренә күмелмик. 
Рәсүлебез: «Аллаһны озак вакыт искә алмыйча 
сөйләшмәгез, чөнки Аллаһ искә алынмаган озын 
әңгәмә – күңел кырыслыгыннан. Ә Аллаһтан иң ерак 
кеше – кырыс күңелле кеше», – дигән. Кырыс күңел-
ле, каты бәгырьле булу инсанның шәфкать кебек 
асыл сыйфат белән нигъмәтләнмәвен күрсәтә. Каты 
бәгырьле кеше, ошбу яман сыйфатыннан арынырга 
теләсә, Раббыбыздан күркәм холык сорасын, Аллаһ 
Тәгалә ярдәмен биреп, ул кешенең күңеле нечкәрер, 
иншаллаһ. Шунысын да әйтергә кирәк: зикер кылучы 
белән кылмаучы тере белән мәет кебек булыр ди. 
Кеше ашамаса-эчмәсә, берничә көннән хәлсезләнә, 
чөнки ризыксыз тора. Җанның да ризыгы бар, ул – 
зикер. Аллаһка якын булган кеше тәнен дә, җанын да 
ризыкландырып тора. Зикер кылмаучы хайваннан да 
түбән була, чөнки соңгысы да Аллаһка зикер кыла.  

– Хайваннар да зикер кыламыни? 
– Җир йөзендә һәм күкләрдә Аллаһны һәр җан 

иясе искә төшерә. Болар – кошлар да, җәнлекләр дә, 
үсемлекләр, елга-таулар да. Без аларны ишетмибез 
генә. Ә Сөләйман пәйгамбәргә Аллаһ кош телен аңлау 
сәләтен биргән. Ул кошларның Раббыбызга дога һәм 
зикер кылуларын ишетүен әйтә. Ә суның зикере аның 
агуында. Адәм балалары һәм кошлар-хайваннар зи-
кер кылудан туктап торсалар да, елга агып тора һәм 
зикер әйтүдән туктамый. Галимнәр кызыклы һәм зур 
мәгънәле фикер әйтәләр. Организмыбызның һәр әгъ-
засы, хәтта әгъзабызның кечкенә генә бер күзәнәге дә 
үзе мохтаҗ булган нәрсәләрне Аллаһтан сорый, аны 
үз теле белән зикер итә икән. Мисал өчен, кешенең 
йөрәгенә гарәпчә Аллаһ дип язылган һәм безнең 
йөрәгебез типкән саен: «Аллаһ! Аллаһ, Аллаһ!» – дип 
тибә. Үпкәбезгә гарәпчә: «Ләә иләһәә илләллаһ» дип 
язылган икән. Бу хакта медицина галимнәре хәбәр 
иттеләр. Хирурглар кешегә операция ясар алдыннан 
ошбу органнарны рәсемгә төшереп алгач, шушы изге 
язуларны укыганнар. Димәк, һәрбер инсанның йөрәге: 
«Аллаһ!» дип тибә, үпкәләре, сулыш алган саен, «Ләә 
иләһә илләллаһ» дип иман кәлимәсен тәкрарлый. Бу 
– Аллаһның могҗизасы. Димәк, бәндә Аллаһны теле 
белән, кальбе белән зикер итмәгән очракта да, аның 
тәне, күзәнәкләре Аллаһны зикер итү халәтендә.  

Дилбәр ГАРИФУЛЛИНА («Шәһри Казан»)

«Ислам нуры»на - 25 ел!Кешенең йөрәге 
“Аллаһ” дип тибә

Кичке таң
(Повестьтан өзек)

Ул чакта бәлагә тарган авыру янына вертолет белән ашыгыч рәвештә 
район үзәгенә очулары иде. Иң тәҗрибәле кардиохирургларның 
берсе булган Ришат Мәхмүтович та шунда иде. Тимурны беркадәр 
гаҗәпләндереп: “Казага калдырасым килми”, – дип, утырган килеш кенә 
көндезге намазны укып алды, кесәсеннән дисбе чыгарды да, иреннәрен 
селкетер-селкетмәс кенә зекер кылырга тотынды.

Мөгаен, коллегасының үзенә сәерсенебрәк карап куюын чамалагандыр 
– ике кулы белән битен сыпыргач, йөзен балкытып елмайды да:

- Нәрсә, Тимур Айдарович, куркыттымы әллә үзеңне? – диде.
- Нишләп инде... Намаз укыганыңны белми идем, – диде Тимур, үзе 

дә елмаеп кына.
- Кешегә әйтеп йөргәнем юк, нигә кирәк? 
- Сер булмаса, каян шулай, кинәт кенә? – Тимур кызыксынуын җиңә 

алмады.
- Кинәт түгел. Байтактан инде. Бер елны, ялда чагында Коръән 

китабын укый башлаган идем. Дөресен әйткәндә, болай, кругозор өчен 
генә... Шуннан аңладым. Бөтенләй ялгыш яшәп ятканыбызны.

- Кызык.
- Кызык түгел, куркыныч, Тимур. Сукыр булып яшәвебез куркыныч. – 

Ришат Мәхмүтович авыр көрсенде. – Кайчагында үзебезне дөнья кендеге 
санаган булабыз бит әле. – Ир-егетнең бармаклары йодрыкка йомарланды. 
– Надан бит без. Ничә ел институт. Ординатура, магистратура... Барыбер 
наданнар... Ничек яшәргә тиешлегебезне белмибез...

Шушы кыска гына сөйләшүдән соң, бары тик әлеге дә баягы  
кызыксынуын җиңә алмаудан гына, Тимур да Коръән китабы белән 
танышып чыкты. Яшерми: бик күп нәрсә бөтенләй аңлашылмады. Эчке 
тарту көченә буйсынып, икенче, аннан өченче кат укыды. Беркөнне, 
очраклы рәвештә генә, Коръәндәге күп кенә аятьләрне бүгенге заманда 
фәнни фактлар белән чагыштырып күрсәткән мисалларга тап булды. Тап 
булды да, кызыксынуы тагын да арта төште. Төрек табибы Халик Нур 

Баки язмасын – һәр кешенең йөрәгендә гарәп хәрефләре белән Аллаһ 
дип язылган сүз барлыгын үз күзләре белән күреп инанган хирургның 
мәкаләсен укыгач, Тимур Айдарович түзмәде, Ришат Мәхмүтовичка 
шалтыратты. Кардиохирургның сүзе кыска булды:

- Тимур, ник аптырыйсың? Синең кабинетыңда ничә картина эленеп 
тора, ә? Һәрберсенә авторы үз кулын куйганмы – куйган. Нигә әле 
Аллаһ үзе иҗат иткәнгә имзасын куймаска тиеш?.. Ярар, башыңны 
катырмыйм... Операция ясаганда, дәшәрмен. Үзең дә күрерсең...

Анатомия укыганда бу хакта кем искәртсен?.. Могҗизаны күрер өчен 
күңел күзеңнең бераз булса да ачылуы кирәк икән шул...

Ул мизгелдә Тимур сулышсыз калды: операция өстәлендә яткан 
авыруның доктор кулына күчкән йөрәгендә, иң оста нәккаш кулы белән 
язылгандай, АЛЛАҺ дигән сүз ярылып ята иде...

- Игьтибар иттең микән: йөрәк тукымасы – үрелгән мускул 
җепселләреннән тора бит, ә бу сүз язылган урында андый җепселләр 
юк! Ялтырап күренеп тора! – Соңыннан, шушы хакта сүз алышканда, 
Ришат Мәхмүтович күптән хәбәрдар булуын әйтте, һәр йөрәктә чыннан 
да мондый тамга барлыгына үзенең әле һаман шаккатуын яшермәде. 

Бу очрактан соң Тимур да дөньяга башка күзлектән карый башлады. 
Ул да, Ришат Мәхмүтович шикелле үк, ничек яшәргә кирәклеген  моңа 
кадәр белмәгәнлеген аңлаган иде... 

Тимур үзе өчен ачкан шушы хакыйкатьне Илһам белән бүлешмәгәненә 
үрсәләнә иде. Табиб буларак коткарып калырга көче җитмәсә дә, ул бит 
соңгы мизгелләрдә булса да аның күңел күзен ача, җанын коткара ала 
иде... Дөрес, егетнең сулышы өзелгәндә Тимур аның янәшәсендә булды, 
аның өчен дога да кылды, әмма, әмма... Китәр мәлдә генә булса да иң 
бөек хакыйкатьне танып китәргә кирәклеген искәртмәде, тыелып калды, 
телен тибрәтмәде...

Шулай, син үзеңне табиб дип саныйсың икән, ярдәмгә мохтаҗ 
авыруның тәнен генә түгел, җанын, рухын савыктыру да – синең 
бурычың... Кулыңа – шифа, башыңа – зиһен биреп, Аллаһ сине кеше 
гомере өчен сәбәпче иткән икән, моны онытырга хакың юк...

Айгөл ӘХМӘТГАЛИЕВА

Тәмле булсын!

Җиләкле пирог
1,5 стакан онны 125 г 

жебетелгән ак май белән 
умач кебек уабыз. 100г 
шикәр комы, 0,5 чәй 
калагы көпшәкләндергеч 
(разрыхлитель), аз гына 
чәй содасы, 3 йомырка 
сарысын кушып басабыз. 

Ярты сәгатькә суыткычка куябыз.  Эчлек өчен: 3 йомырка 
агын күпертәбез, 100 г шикәр комы, 1 чәй калагы крахмал, 
1,5 аш калагы он, 0,5 чәй калагы көпшәкләндергеч, 
җиләк кушабыз, барысын бергә болгатабыз. Майланган 
табага камырны кул белән генә жәеп, эчлекне агызабыз. 
Духовкада 180 градуста 40-45 минут пешерәбез. Духовкада 180 градуста 40-45 минут пешерәбез. 

Саулыгым - байлыгым

Кырлыган
Кырлыганнан (иван-чай)  ясалган 

эчемлек йөрәк тибешен тынычландыра,  
кан басымын төшерә, гемоглобинны 
күтәрә, кан тамырларында кислота-
селте балансын яңадан торгыза. Сару 
кайнаганда, эч киткәндә, тышка чыга 
алмаганда һәм дисбактериоз вакытында да 
ярдәмгә килә. Көчле антисептик буларак та 
кулланыла, аны инфекцион авыруларны, 

шулай ук ялкынсыну процессын акрынайту өчен дә кулланырга 
киңәш итәләр. Кырлыган сидек кудыра, үт куыгы эшчәнлеген 
яхшырта, баш авыртуын бетерә. Ул вирусларны юк итәргә 
сәләтле;  яраларны һәм тән җәрәхәтләрен төзәтә, авыртуны 
басар өчен дә кулланыла. Тромбоз, тромбофлебит һәм варикоз 
авыруы булганнарга, авырлы һәм бала имезүче хатын-кызларга 
кырлыганнан ясалган эчемлекне куллану киңәш ителми. 

(Фотолар интернеттан алынды)(Фотолар интернеттан алынды)(Фотолар интернеттан алынды)(Фотолар интернеттан алынды)(Фотолар интернеттан алынды)(Фотолар интернеттан алынды)(Фотолар интернеттан алынды)

июнь, 2020 ел

ТӘҮБӘГӘ КИЛИК
Аллаһ Раббыбыз Коръәни Кәримдә 

(«Фуркан» сүрәсе, 70нче аять): «Илләә мәң 
тәәбә үә әәмәнә үә гәмилә гәмәләң саалихәң 
фә үләәәә икә түбәддилүллааһү сәййиәәтиһим 
хәсәнәәәт», ягъни: «Берәү гөнаһларыннан 
тәүбә кылып, Аллаһ ризалыгы өчен гамәлләр 
кылса, Аллаһ аның әүвәлге гөнаһларын 
изгелеккә алыштырыр», — диде. Уйлап 

кына карыйк, фикерли белгән кеше бу аятьне еламыйча укый да алмый. 
Аллаһның нигъмәте бу дөнья белән генә бетми бит, җәннәт нигъмәтләре 
дә бар. Дөрес, бу дөньяда Аллаһ нигъмәтенең йөздән бере генә 
күренә, калганы җәннәттә. Тәүбә безгә җәннәткә юл ача, бу дөньяда да 
ризыгыбызны киңәйтә, тәүфыйк, һидаятебез дә арта. Пәйгамбәребез с.г.в.: 
«Берәү тәүбә кылса, Аллаһ ризыгын киң кылыр», — диде. Зур гөнаһлардан 
да яманрак гөнаһ — тәүбәне кичектерү. Иртәгә, берсекөнгә, киләсе елга, 
пенсиягә чыккач... Ә ул вакытка кадәр яшәвеңә гарантияң бармы? Юк 
икән, тизрәк тәүбәгә кил, иман белән дөньядан үтүне кәсеп итә башла, 
соңга калуың бар.

Җәлил хәзрәт ФАЗЛЫЕВ, Татарстанның баш казые

КЫЛГАН ХАҖЫМ - АЛЛАҺ БИРГӘН ТАҖЫМ
(Дәвамы. Башы газетаның алдагы саннарында)

Кунакханǝ ерак түгел, җǝяү генǝ барырлык. Бер тоннель гына чыгасы. Каршыга ихрам кигǝн, төрле мил-
лǝттǝн булган ирлǝр, хатын-кызлар очрый. Безне кунакханǝдǝ монда укучы Татарстан егетлǝре каршы алды. 
Инде безнен чемоданнар да килеп җиткǝн. Бар җирдǝ чисталык. Һǝр катта үзенǝ күрǝ рǝхǝт бер ыгы-зыгы. 
Ир-атлар бер-берсенең чǝчлǝрен кыскарта. Шуннан соң гына ихрамнан чыгып, душ коенып үзебезнең 
киемнǝребезне кидек. Гомрǝбез тǝмам. Тамак ялгап, азрак ятып ял итеп алганнан соң, бүлмǝдǝшлǝрем 
Чаллы дǝүлǝт педагогия институты доценты Ринал Исмǝгыйль улы, Алексеевск районы Кыр Шонталысы 
авылы имамы, укытучы Айрат хǝзрǝт белǝн ǝл-Хǝрамга киттек. Шушы изге җиргǝ килеп, озаклап ял итеп 
яту гөнаһ. Минуты гына түгел, мизгеле дǝ кадерле вакытны кунакханǝдǝ ятып үткǝрǝсе килми иде. 

Хаҗ үзе бер могҗиза булса, Мǝккǝ – сихри изге бер дөнья. Көне буе кылган догаларымны, гыйбадǝтлǝремне, 
кайтып урынга яткач та, үземнең мǝрхүм булган якыннарыма, күршелǝремǝ, остазларыма, укучылар, хезмǝт-
тǝшлǝремǝ багышладым. Исемлегем һай бик тǝ озын бит. Берсен дǝ калдырмаска тырышам. Уем белǝн йорт 
саен кереп, авыл урамын йөреп чыгам.

Мǝккǝдǝ кунган беренче төнне үк төшкǝ мǝрхүмǝ остазым, өлкǝн хезмǝттǝшем, укытучы Рǝисǝ Борһан 
кызы Хǝйдǝрова керде. Моңсу гына карап алдымда тора имеш. Үзе миннǝн, синең кемнǝрең үлде соң, дип 
сорый. Мин саный башладым. Шул вакыт Рǝисǝ Борһановна: “Ә мин?” - диде. Мин уянып киттем. Минем 
исемлектǝ чыннан да ул язылмый калган икǝн.

Тоннельдǝн чыгуга каршыбызда аклык, сафлык диңгезе. Ниятебез тǝваф кылу һǝм өйлǝ намазын ǝл-
Хǝрамдǝ уку. Аллага тапшырып тǝваф кылдык, хǝтта Кǝгъбǝтуллага тотыну мөмкинлеге дǝ тиде. Андагы 
хис-кичерешлǝрне аңлатырга тел байлыгым гына җитмǝстер. Мǝкам Ибраһим артында ике рǝкагать намаз 
укып, зǝм-зǝм суы эчкǝннǝн соң, янǝдǝн тǝваф кылдык. Халык мәчет эченә генә сыймыйча, тышкы мәй-
данны тутырып утыра. Әгәр дә намаз вакытына гына килсәң, анда да урын табу шактый авыр. Вәгазьне 
шул тиклем итеп сөйлиләр, гарәп телен аңламаган кеше дә еламый түзә алмый. Чөнки сөйләүче имамнар, 
бугазларына яшь төене тыгылып туктап-туктап калалар. Урамда да адым саен мәчет. Һәр мәчетнең ишек 
төбендә намаз уку өчен өстәмә чатырлар корылган, келәмнәр түшәлгән. Гомумән, монда гыйбадәтсез, на-
мазсыз булмый торган мохит. Әти-ǝнием өчен гомрǝ кыласым килсǝ дǝ, җитǝкчебез башта үзем өчен олы 
хаҗны кылырга кирǝклеген ǝйтте. Тǝртибе шулай, димǝк.

Рәфкать ШАҺИЕВ, Әлмәт шәһәре
(Дәвамы бар)

БЕЛӘСЕЗМЕ?
Б ә хе т т ә - н и г ъ м ә т т ә 

яшис ең  кил с ә ,  ш ө ке р 
итәргә  кирәк .  «Нис а» 
сүрәсенең 147 нче аятендә 
Аллаһы Тәгалә әйтә: «Ий 
мөэминнәр!  Әгәр  чын 
ышанып Коръән белән 
гамәл кылсагыз, минем 
нигъмәтләргә шөкер итсәгез, 
А л л а һ ы  Т ә г а л ә  с е з н е 
газапламас». Кеше өчен 
иң зур бәхет – Аллаһының 
ризалыгын алу. Шуңа күрә 
«Аллаһүммә әнтә мәксуди 
вә  ризаүкә  мәтлүби» , 
ягъни «Әй Раббым, Син 
минем максатым, минем 
и ң  т е л ә г ә н е м  С и н е ң 
риза лыгың»  дип  дога 
кылабыз.




